
	ШУУРГА

	 

	 

	Довоор морьд давхилдан

	Гүнзгий цасыг гишгэнэ... 

	Довжоот сүм л ганцаараа

	Гуйвж үзэгдэнхэй

	Нүдгүй шуурга хөдлөөд

	Булаад эхлэв цасаар, 

	Нүгэлтэй муу ёр, 

	Булай муухай хэрээ, 

	Чарга дээгүүр эргэнхэй

	Дээлээ салхинд хийсгэж

	Чандын барааг ширтэнхэй. 

	Дэгдэн давхина морьд... 

	 

	Жуковский. 

	 

	1811 оны сүүлээр, бидэнд ихэл дурсгалтай тэр үед сайхан сэтгэлт Гаврил Гаврилович Ненарадово гэдэг хөдөө өргөөндөө суудаг байжээ. Зочдод их нүүртэй найзархаг гэж тэр нутагтаа алдаршаад ойр хавийн хүн хоолыг нь идэж, архийг нь уугаад тав, таван мөнгөөр түүний эхнэртэй бостондох гэж үргэлж цувдаг байжээ. 

	Зарим нь гагцхүү арван долоо настай цагаан царайтай бие гуалиг охиныг үзэхээр очдог байжээ. 

	Тэр охиныг баян хүүхэн гэж зарим хүн түүнтэй гэрлэх гэж санаатай, зарим хүн бэр хийх санаатай байдаг байлаа. 

	Охин Марья Гавриловна, Францын роман зохиолыг уншиж хүмүүжсэн тул нэг хүнд дурласан байжээ. Түүний шилж олсон хүн нь чөлөөгөөр тосгондоо сууж байгаа цэргийн нэг ядуу бага дарга байжээ. 

	Тэр залуу мөн нэг адил янагийн гал бадарч, охины эцэг эх нь тэр хоёрын сэтгэлтэй болсныг мэдээд, охиндоо тэр хүнийг санаж бодохын ч хэрэггүй гэж хориод, тэр залуугийн ирэхэд албанаас огцорсон, шүүхийн төлөөлөгчийн ирэхэд тоодоггүй байдгаас ч дор үздэг байв. 

	Хоёр янаг захиагаар харилцаж, өдөр бүр хэсэг нарсан дотор буюу хуучин бунхны дэргэд сэм уулзаж үүрд хайртай гэж ам алдан, хувь зохиолдоо гомдож, хойш өдөр хэрхэхийг зүйл зүйлээр тааж хэлэлцдэг байжээ. 

	Энэ мэт захиагаар харилцаж, уулзан ярилцсаар нэг бодол гарсан нь:

	«Нэгэнт чи бид хоёр гагц эндүүрч чадахгүй болоод, харгис эцэг эх хоёр бидний жаргахыг зөвшөөрөхгүйгээс хойш, бид эх эцгийн зөвшөөрөлгүйгээр үзээд алдвал, яана гэж бодох болов. Энэ санааг хүү сэдэвлээд, янаг амрагийн роман уншиж хүмүүжсэн, хүүхний санаанд тэр нь тавтай тохирсныг хэлээд яах вэ? тэгсээр өвөл болж, мань хоёрын уулзахыг тасалсан боловч, захидлаар харилцах нь харин нэмэгдэв. Владимир Николаевич, захидал бүрдээ намайг дагаж, гэрлэх ёслолыг эцэг эхээс нуун гүйцэтгэнэ. Тэгээд нэг газар биеийг түр зайлаад, эцэс сүүлд эцэг эхийн өмнө мөргөн гуйвал бид хоёрын баатар хатуужилтай, бат сэтгэл зоригийг мэдэж байгаа амраг бидний зовлонг үзээд, уярч хүүхэд минь ир дээ, тэвэрье, таныгаа гэж өршөөн зөвшөөрөх биз гэж дахин давтан захив. 

	Хүүхэн оргохыг үл түвдэн, хэчнээн олон төлөвлөгөөг голж голж, эцэст нь зөвшөөрөөд, болзсон өдрийн орой, толгой өвдөв гэж шалтгаацан, өөрийнхөө тасагт зайлсхийн орохоор хэлэлцэв. Тэгээд санал нэгдсэн шивэгчний хамт арын хаалгаар цэцэрлэгт сэм орж, түүний гадна хүлээн тосох, чарганд суугаад Ненарадовогоос тавны газар бүхий Жадрино суурины сүмд ёслон гэрлэхээр шууд очихоор болзов. Владимир, охиныг тэр сүмд хүлээх ёстой байв. 

	Хүүхэн тогтсон өдрийн урьд шөнө огт унтсангүй, юм хүмээ зэхэж, хувцас хунараа баглаад, уяхан сэтгэлтэй, нэг найз авгайдаа захиа бичиж, эцэг эхдээ бас нэг захиа бичжээ. Тэр захидалдаа хагацан салахад хүрснээ, сэтгэл зүрх хөдөлмөөр үгээр өгүүлээд, өөрийн бурууг, сэтгэлийн аргагүй хүчинд автагдсан учраас тэгэв гэж учирлаад хайрт эцэг эхийн өлмийн өмнө сөгдөн мөргөхийг эцэг эх зөвшөөрөн тогтоовол тэр нэг цагийг энэ насны хамгийн жаргалант цаг гэж үзнэ гэх зэргээр бичжээ. Тэгээд хоёр захиаг гал бадран бүхий хоёр зүрхний дор зохих үсэгтэй тул хотод хийсэн тийзээр битүүмжлээд, үүр гийхийн өмнөхөн орондоо орж дуг хийтэл нь элдэв аймшигт юм орж, байн байн сэрж байлаа. 

	Зүүдлэхдээ, ёслох гэж чарганд суух гэтэл нь эцэг нь ирж зогоогоод, түргэн гэгчээр цасан дээгүүр чирч ёроолгүй харанхуй нүхэнд хаялаа гэж зүүдлээд зүрх шимшрэн унаж байна гэж зүүдлэв. Бас Владимирыг ногоон дээр царай зэвхийрэн цус урсгаж хэвтэж байна. Үхэж байхдаа бушуухан ёслон гэрлэе гэж дарвиу муухай дуугаар гуйж байна гэж зүүдлэн аймаар аймаар муухай, учир утгагүй зүүд зүүдэлж билээ. Тэг тэгсээр босохдоо царай нь ерийнхөөс зэвхий болж толгой нь үнэхээр их өвдөв. Эцэг эх нь, охины зовуурьт байдлыг үзээд Маша чи яав. Бие чинь өвдөнө үү гэж ихэл энхрийлж байн байн асуухад нь Машагийн сэтгэл зүрх өвдөж аав ээжийн санааг засаж зугаатай байя гэвч чадсангүй үдэш болов.

	Одоо сүүлчийн удаа гэртээ байж байна гэж бодоход нь зүрх чим чим гэж, арай голтой байлаа. Эргэн тойронд нь байгаа хүн хартай, юм хүмтэйгээ салах ёсыг дотроо сэм гүйцэтгэж байтал үдшийн хоол болов. 

	Зүрх улам түргэнээр цохилж чичрэнгүй дуугаар хоол идэх дургүй байна гэж эцэг эхдээ ёслоход тэд нь охиноо үнсээд, хуучин хэвээрээ залбиран ерөөхөд нь сэтгэл нь хөдөлж арай эс уйлав. Тасалгаандаа ороод, түшлэгт сандал дээр ойчин, нулимсыг асгаруулахад, шивэгчин, охиныг тайтгаруулан, зориг оруулав. Хамаг юм цөм бэлэн болж, хагас цаг болоод, Маша, эцэг эхийн гэр орон, өөрийн тасалгаа, хүүхэн хүний амарлингуй байдлыг үүрд орхин явах цаг болжээ. Гадаа шуурга шуурч, салхи шуугин цонхны хавтас түчигнэтэл дуугарах нь занах муу ёр мэт санагдав. Тэгсээр удалгүй гэрийн дотор чиг чимээгүй болж, хамаг бүгдээр унтмагц, дулаан алчуур нөмрөн ороож дулаан дээл өмсөөд жаахан хайрцгаа авч, арын хаалгаар гадагш гарахад нь шивэгчин хүүхэн хойноос нь хоёр боодол юмыг авч гараад цэцэрлэгт ороход шуурга намдах шинж огтгүй салхи, гэмт хэрэг өдүүлж байгаа хүүхнийг зогсоох гэсэн юм шиг өөдөөс нь шуурч байлаа. Арай гэж цэцэрлэгийн захад хүрэхэд нь зам дээр чарга тосон хүлээж, бээрсэн морь тогтож ядан Владимирын жолооч омголон морийг тогтоож, арлын өмнө нааш цааш явж байв. Авгай шивэгчин хоёрыг суулгаад боодол хайрцгийг чаргад хийлцэж өгөөд жолоогоо баримагц морьд ухасхийн давхив. 

	Одоо энэ залуу авгайг түүний хувь зохиол, Терешк жолоочийн чадал хоёрт итгэн орхиж нөгөө амраг хүн маань юү болж байгааг үзье. 

	Тэр хүн өдөр турш цааш нааш явж өглөөгүүр Жадрино тосгоны ламд очоод арай гэж үгэндээ оруулж аваад, ойр хавийн помещик дотроос гэрчийн хүнийг олох гэж мордож билээ. Анх орсон айлын нь эзэн 40 настай, цэргээс халагдсан корнет цолтой Дравин гэгч дуртай зөвшөөрөн, урьд цаг, гусар цэргийн наргиантай явдал санаанд оров гэж, Владимирыг хоол идээд яв, бусад хоёр гэрчийг олж ядах юмгүй гэж ятгажээ, хоолны дараа нээрээ ч удалгүй газар хэмжигч, Шмидт гэдэг, сахалтай, шпортой, нэг хүн сэргийлэхийн ахмадын 16 настай, улаан гэдэг цэрэгт сая орсон хүүтэй ирж, Владимирын үгийг хүлээхээр барахгүй хэрэгтэй бол биеэ ч хайрлахгүй гэж амалджээ. Владимир тэднийг баярлан тэврээд, юм хүмээ зэхэх гэж харьжээ. 

	Тэр үед бүрий барай болжээ. Тэгээд, итгэлт хүн Терешкд нарийн дэлгэрэнгүй заавраа өгч гурван морь хөллөсөн чаргаар Нинардовогийн зүг явуулаад, өөртөө нэг бага чаргад нэг морь хөллүүлж, жолоочгүй ганцаараа Жадрино орж билээ. Замыг сайн танихын дээр хорьхон минутын төдий явдалтай газар байжээ. 

	Мария Гавриловна ч хоёр цаг болоод тэнд хүрч очих ёстой байжээ. Владимирыг дөнгөж тосгоны гадна задгай талд гартал гэв гэнэт их салхи хөдөлж, шуурга шуураад, юу ч харагдахгүй болов. Зам алга болоод, шар манан татаж, лавшин ороод, тэнгэр газар нийлж Владимир, тал дунд замаа олж авах гэж ядав. Морь нь дэмий л гишгэлж, цасан хунгар дээгүүр нэг гарч, нүх рүү нэг цөмөрч, чарга байн байн онхолдов. Зүгээ л алдахгүй юм сан гэж хагас цаг гаруй явсан бол уу гэж бодтол Жадриногийн тэндэх зуу мод ер үзэгдэх шинжгүй байлаа. Цааш арваад минут явтал мөн л юү ч харагдахгүй, явсан газар нь гүн гуу жалга бартаатай газар болж шуурга ч намдах шинжгүй, тэнгэр ч цэлмэх янзгүй байлаа. Морь нь эцэж эхлээд, өөрөө байн байн бүсэлхийцээ цасан дундуур туулавч хөлс цутган асгарч явав. 

	Тэгсээр буруу зүгт явж байгаагаа мэдэж зогсоод, эргэцүүлэн бодтол, баруун гарыг барьж явалтай санагдаж, эргээд явахад морь нь арай гэж алхлан цаг илүү явтал Жадринод ойртсон байх ёстой боловч талын зах нь үзэгдэхгүй, явах тутам л хонхор жалга дайралдаж чарга байн байн онхолдсоор, Владимир түүнийг өргө өргөсөөр, цаг ч нэлээд явж санаа зовж эхлэв. 

	Тэртээ нэг юм харлан үзэгдсэнд ойртвол хэсэг мод ажээ. За, одоо ч ойртов даа гэж мэдэх замдаа орох магадгүй модыг тойртол Жадрино цаана нь байдаг сан гэж модны захаар явтал удалгүй зам олдож, өвөл навч нь зулгарсан моддын харанхуйд ороход нь салхи шуурга аяндаа халхлагдаж сайхан болоод морь ч зориг орж, Владимирын дотор онгойв. 

	Гэтэл хэчнээн явавч, Жадрино үзэгдэхгүй, тэр модны зах сэжүүр нь ч харагдахгүй болоход явж үзээгүй модон дотор орсноо цочин мэдэж, санаа сөхөөд морио гуядахад, хөөрхий амьтан ойр зуур шогшивч дахин эцээд, нэг мөч өнгөрөхөд яаж оролдовч дөнгөж алхахаас цаашгүй болжээ. Тэгсээр мод сийрэгшиж захад нь гартал Жадрино бас л үзэгдэхгүй байжээ. Цагийг барагцаалан бодвол шөнө дунд болсон бололтой. Владимир нүднээсээ нулимс асгаруулан, аз мэдэг гэж таамаглан явтал шуурга намдаж үүл сарнин хөвсөөр, цагаан хивс дэвссэн мэт цагаан тал үзэгдэж шөнө нэлээд гэгээтэй тул, дөрөв таван айлтай нэг бяцхан гацаа үзэгдэв Айлын зүг явж, захын айлын цонхыг цохитол, удалгүй цонхны модон хаалтыг өргөөд, нэг өвгөн хүн буурал сахлаа цухуйлгаж 

	— За, чи юү гээ вэ?

	— Жадрино эндээс хол уу? өвгөн:

	— Жадрино хол гэнэ үү? гэж өвгөн асуухад, 

	— Тийм ээ, тийм, Жадрино хол уу? гэсэнд өвгөн,

	— Холгүй, нэг арваад модны зайтай даа гэмэгц, Владимир, үсээ шүүрээд алагдах ял оногдсон хүн шиг зогтусав. Өвгөн бас

	— Чи хаанах хүн бэ? гэсэнд Владимир хэлэх тэнхээ тасарч.

	— Өвгөн, чи Жадрино хүртэл явах морь олж өгөхгүй юү гэсэнд өвгөн

	— Бидэнд юуны морь байх билээ дээ гэсэнд бас

	— Ядаж зам зааж өгөх хүн олдох бол уу. Хөлсийг би дураар нь өгнө шүү, гэвэл цонхны хаалтыг буулгаж

	— За, байз, би хүүгээ явуулъя, чамайг хүргэж өгөг гэв.

	— Владимир хүлээж байтлаа, нэг минут бололгүй дахин цонхыг нь цохисонд, хаалт өргөгдөн өнөөх сахал цухуйж:

	— За, юү вэ? гэвэл

	— Хүү чинь яав гэсэнд

	— Одоо гарна. Гутлаа өмсөж байна. Чи даарсан байлгүй дээ орж дулаац гэсэнд,

	— Зүгээр, зүгээр, хүүгээ бушуухан явуулж үз гэтэл хаалга дугарч шийдэм барьсан хар хүү гарч ирээд, цасанд дарагдсан замыг заримдаа зааж, заримдаа эрэн тэмтэрч газарчлав. Владимирыг:

	— Цаг хэд болж байгаа бол? гэвэл залуу эр

	— Одоо удахгүй үүр цайх болжээ! гэсэнд Владимир хариу нэг ч үг хэлэлгүй явжээ. Тэгсээр Жадринод хүрвэл, өглөөний тахиа дугарч гэв гэгээн болов. Сүмийн үүдэнд хүрвэл хаалттай. Владимир газарчдаа хөлсийг нь өгөөд, ламын хашаанд орвол түүний явуулсан чарга огт үзэгдэхгүй байжээ. За энэ хүн юу дуулгах бол доо. Гэвч, үүнийг үл өгүүлэн Ненарадовогийн помещикүүд яаж байсан бол гэж үзвэл, юү ч болсонгүй байжээ. Хоёр хөгшин, босож, зочлох тасалгаанд орвол халуун тогоо авчирсанд, охины бие энэ шөнө сайн унтсан эссэнийг Марья Гавриловнаас асууж мэдээд ир гэж нэг зарц охиныг явуулсанд, удалгүй охин буцаж ирэн, энэ шөнийн турш авгай их аягүй унтсан, одоо бие нь зүгээр болж, одоохон ирнэ гэснээ үнэхээр үүд нээгдэн эцэг эхдээ ёслоор ирэв. Өвгөн

	— Чиний толгой ямар вэ? гэвэл, охин

	— Гайгүй байна гэсэнд эмгэн

	— Чи өчигдөр магад зуухны цогийн хийд согтсон биз? гэвэл, охин мөн тэгж магад гэв. Тэгээд тэр өдөртөө зүв зүгээр байснаа шөнө харин халуурав. Эмчийн хойноос хүн хот орж үдэш тийш эмчийг авчирвал, Маша дэмий ярьж ихэд халуурсаар, хоёр долоо хоногийн дотор үхэх сэхэх нь мэдэгдэхгүй хэвтэв.

	Охины оргож босох гэснийг хэн ч мэдсэнгүй. Урьд өдөр нь бичсэн захидлыг цөмийг түлж Машагийн шивэгчин охин ноёд хилэгнэх болуужин гэж тэр тухай хэнд ч юү ч хэлсэнгүй ажээ. Нөгөө лам сул Корнет, газар хэмжигч сахалт, жаалхан улаан, дөрвүүлээ илүү дутуу үггүй дуугүй байж Терешк жолооч согтовч үг алдахгүй тул зургаа илүү сэм хуйвалдагчид нууцыг хадгалан чаджээ. Харин, охин өөрөө халуурч дэмий үг ярихдаа нууцаа цухуйлгавч, тэр элий балай үгийн утгыг мэдэхэд бэрх тул өвчтэй охиноо салалгүй сахиж суусан эх нь охиноо Владимир Николаевичид үхмээр дурлаад түүнээс болж өвчин олсон бол уу гэх төдийг л мэдэж нөхөртэйгөө бас ойр хавийн зарим ах дүү нартайгаа зөвлөн хэлэлцээд охины хувь зохиол нь тийм байж дээ, заяаны нөхрөөс зайлавч чадахгүй нь. Ядуу хоосон гэдэг гэм хор биш, хүнтэй суухаас хөрөнгөтэй суудаг биш, гэлцэн биеэ зөвтгөж, сургаал үгээр сэтгэлээ засаад, нэг зэрэг хүүхний саналыг дагая гэж тогтжээ.

	Тэр завсар хүүхний бие илэр болж эхлэв. Владимир, намайг урьд хэвээр үзэх биз гэж охины эцгийн гэрт хэдийн үзэгдэхгүй болоод, охины эх эцэг нь Владимирт охиноо өгөхийг зөвшөөрсөн их баярын мэдээг хүргэсэнд, хариуд нь Владимир одоо миний бие үүнээс хойш таны босгыг алхах ч үгүй үхэхээс өөр горьдлогогүй болсон хувь муутай намайг дурдахаа байна уу гэж солиотой мэт хачин захидал ирүүлснийг Ненарадовогийн өвгөд үзээд, гайхсаныг хэлэх үү? Хэдэн хоногийн сүүлээр сонсвол Владимир цэрэгт мордсон гэж сонстов. Энэ бол 1812 онд болсон хэрэг билээ.

	Үүнийг сая эдгэж байгаа Машад хэлэх зүрх олдсонгүй ихэл уджээ. Охин ч Владимирыг дурдахгүй байжээ. Тэгтэл охин хэдэн сарын сүүлд Бординогийн газар, байлдаж хүнд шарх олсон, гавьяа байгуулсан хүний нэрийн дотор Владимирын нэрийг олж үзээд, муужран унаж билээ. Өвчин нь дахиузай гэж ихэд цочин айлцсан боловч, ашгүй зүгээр өнгөрчээ. Харин өөр нэг гашуудал гарсан нь Гаврил Гаврилович өв хөрөнгөө хүүхэндээ орхиж нас эцэс болжээ. Охин гэр хөрөнгийн эзэн болсон боловч, хөөрхий эх Прасковья Петровнагийн адил үнэн сэтгэлээс гашуудаж, хэзээ ч эхээсээ хагацахгүй гэж тангараглаад, хоёул үхэл зовлонг сануулах Ненарадовог орхиж ...ийн газар өөр өргөө сууринд нүүж очсон билээ. 

	Баян, хөөрхөн хүүхэн бий болов гэж тэнд нь ч бас нөхөр болохыг хүсэгч өдий төдий залуус үймэлдэх болжээ. Марья Гавриловна хэнд ч горьдох сэдэв мэдэгдэхгүй байв. Эх нь нэг ханийг сонгон олж авахгүй юү гэж байн байн ятгах боловч Марья Гавриловна толгойгоо сэгсэрч бодлого бодон байдаг билээ. Владимир, тэр үе франц нарыг Москвад орж ирэхийн өмнө хэдий нь Москвад нас эцэс болсон байжээ. Охин түүнийг үргэлжид дурсаж урьд уншиж байсан ном, зурсан зураг, сийрүүлж өгсөн нот шүлгийг нь ер тэр хүнтэй холбогдох юм бүхнийг ихэд хадгалдаг билээ. Айл хөрш нар түүнийг мэдээд, охины бат журамтайг гайхалцан, тэр гашуун журамт ариг охиныг ямар хөлөг сайн эр дагуулан чадах бол гэж сонирхон хүлээдэг ажээ. 

	Тэр завсар дайнаа дарж, дархан цолоо мандуулж, манай цэрэг гадаадаас буцацгаав. Ардууд цэргүүдийг угтан тосож гүйдэг байлаа. Цэргийн хөгжим «Vive Henri-Gnatren» тиролийн вальс дуулал, Жокондын аялгууны зэрэг байлдан олж авсан дууллыг хөгжимдөн, байлдаанд залуугаар мордсон офицер дарга нар байлдааны газар идэр эр болж энгэр дүүрэн гавьяаны загалмай тэмдэг зүүж ирцгээсэн билээ. Цэргүүд хоорондоо цаг ямагт Герман, Франц үгийг хольцолдуулан ихэл баяртай ярилцацгааж, алдар баясгалант марташгүй сайхан үе байж билээ. Эх орон гэдэг үг сонсмогц, орос хүний зүрх юутай бахдан цохилдог байж билээ! Учран золгохын нулимс юутай сайхан байсан билээ! Тэр үед орос эмэгтэйчүүд юутай хосгүй сайхан билээ. Ердийн тоомсоргүй байдал нь арилж, дийлэгчдийг угтан, ура гэж хашхирч «малгайгаа дээш хаялан» баярлалдах нь юутай үзэсгэлэнт байсан билээ. Орос эмэгтэй нараас хамгийн үнэтэй сайхан шанг хүртсэн гэж хэлэхгүй хүн, тэр үеийн офицерт бий гэж үү? Тэр сайхан үед Марья Гавриловна эхийн хамтаар хөдөө сууж, хоёр нийслэлд цэргийн буцаж ирснийг угтсан баярыг үзээгүй боловч хөдөө тосгон газар нийтийн баяр баясгалан нь улам их байсан биз. Хөдөө газар явсан офицер бахаа ханаж амрагийг хүссэн, энгийн хувцастай эрчүүд, офицерын дэргэд тун явцгүй болсон билээ. 

	Марья Гавриловна хэдийгээр хэнд ч горьдлого өгөхгүй байсан боловч санаатай хүн өдий төдий байдаг байсан билээ» Тэгж байтал тэндхийн залуу авгайн хэлдгээр соньхон цайвгар царайтай петлиц Георги тэмдэгтэй гусар цэргийн хурандаа Бурмин гэгч охины гэрт үзэгдсэнд, урьд шадардан дагасан хүн цөм зам тавин зайлж өгөхөөс өөр аргагүй болжээ. Тэр Бурмин бол 26 орчим настай залуу хүн, Марья Гавриловнын газартай залгаа байсан тосгондоо амралтаар ирсэн ажээ. Охин тэр хүнийг бусдаас онцлон үзэж тэр хүний ирэхэд уйтгар бодлого болсон ерийн байдал нь сэрэгдэг байлаа. Охин тэр хүнтэй маяглан өдөж байгаа биш боловч яруу найрагч хүн байдлыг нь үзвэл Se amor non e che dungue?1 гэх сэн биз ээ?

	Бурмин үнэхээр их аятайхан хүн байжээ. Нэн ялангуяа эмэгтэйчүүдэд таатай санагддаг ёс мэдэх ажигч болоод цэцэрхэн тунихгүй, хар санаагүй шогч хүн байжээ. Охинтой уулзах ярихдаа, илүү дутуу зангүй тэгэвч охины юу ч хэлсэн, юү ч хийсэн тэр, нүд сэтгэл хоёр нь охиныг дагадаг байжээ. Зан авир нь номхон даруу мэт боловч, хүний хэлэлцэхийг сонсвол урьд аюултай томоогүй амьтан байсан гэдэг гэвч, Марья Гавриловна түүнийг сонсоод, нас залуу идэрхэг зоригтойгоос болж байсан хэрэг байлгүй дээ гэж залуу хатагтай нарын заншлаар дуртай өршөөн үзэж ер ажиг сэжиг болж юм бодохгүй байжээ. 

	Тэр залуу гусарын дуугүй байдаг нь түүний эелдэг ааш зан сонсууштай яриа, соньхон цайвгар царай, боолттой гар аль алинаас нь илүүгээр Марья Гавриловнын санаа сэтгэлийг татаж, биеэ тэр хүнд тун таатай үзэгдэв гэдгээ хэдийн мэдээд, нөгөө хүн нь ч бас хашир сэргэлэн ухаантай хүн болоод, бусдаас охины нүдэнд онц үзэгдсэнээ мэдэж авсан байлгүй дээ. Тэгтэл хүүхний өмнө одоо хүртэл сөгдөж, сэтгэлтэй болсноо хэлэхгүй яах вэ. Халж ядаад, байна уу? Их зантай болоод тэгэв үү? Хүүхэн эргүүлж сурсан мэхтэй эрийн маяг уу? гэж учрыг нь олж яддаг байлаа. Тэгээд эргэцүүлэн бодоод, халж ядсан байлгүй дээ гэж түүнийг баахан урамшуулж зориг оруулъя гэж баахан халамжтай байдал үзүүлж тухайн байдлаас бас энхрийлсхийн өршөөж урамшуулъя гэж бодоод, эцэстээ санаанд ороогүй юм болох байх гэж, тэр хүнд амрагийнхаа сэтгэлийг илэрхийлэх үгээ хэзээ хэлэх бол гэж тэсгэлгүй хүлээжээ. Ер ямарваа нэг учир битүүлэг нууц юм, эмэгтэй хүний сэтгэлд тун зовуурьтай санагддаг шүү дээ. Тэгээд, охины нарийн арга сэтгэлчлэн бүтэж юү ч атугай, Бурмин ихэл бодлого болж хар нүд нь Марья Гавриловнаг харах бүр гал бадрах мэт, байдлыг үзвэл, шийдэх цаг нь тун ойртсон бололтой. Айл хөршийнхөн тэр хоёрыг хуримлан гэрлэх болов гэж, шийдэцгээгээд хонгор сэтгэлтэй Прасковья, хүүхэн минь өөртөө тэнцэх нэг нөхрийг олж дээ гэж баярладаг болжээ. Хөгшин нэг өдөр зочлох тасалгаанд ганцаараа их хүлцэнгүй хөзөр тавьж суутал Бурмин орж ирээд, тэр дороо Марья Гавриловна хаа байна? гэж асуужээ. 

	— Цэцэрлэгт байгаа гэж хэлээд эмгэн, — Та тэнд оч. Би та нарыг энд хүлээе гэжээ. Бурминий гарахад эмгэн, 

	За яамай даа өнөөдөр хэрэг нэг тийш болох нь биз гэж бодож залбирав. 

	Бурмин, Марья Гавриловнаг ёстой янаг амрагийн зохиолд гардаг хүүхэн шиг, бяцхан цөөрмийн дэргэд, уд модны сүүдэрт ном барьж, цагаан цамцтай сууж байсныг олоод, хэдэн үг асуулцан солилцтол Марья Гавриловна харилцан түгдрэх байдалд хүргүүлэн, үг хэлэлцэхийг хориглон зогсжээ. Тэр байдлаас ангижиръя гэвэл гагцхүү гэнэт эрсэлж сэтгэлийн үгсийг хэлж нэг тийш болгохоос өөр аргагүй байдалтай болгосонд санасны ёсоор, Бурмин, байдал бэрх болсныг мэдэж, хэзээнээс нааш сэтгэл зүрхний халуун янагийг танд илтгэх завшааныг эрэлхийлсэн билээ. Одоо нэг минутын төдийгөөр миний үгийг анхааран сонсоно уу? гэхэд Марья Гавриловна дэвтрийг хумхиж, зөвшөөрч байгаагийн дохио болгон нүдээ доош хандуулав. Бурмин хэлжээ. 

	— Би танд дуртай. Тэсгэлгүй дуртай гэхэд нь Марья Гавриловнын царай улайж, толгойгоо улам доош хандуулав. 

	— Би тантай өдөр бүр уулзаж, өдөр бүр таны дууг сонсож байхын бахад автагдан, баахан болгоомжгүйдлээ... (гэхэд нь, охин, St. Preux2—ийн анхны явдлыг бодож санав) Бурмин, одоо би үйлээ дагахаас сүрхий оройтжээ. Таныг санаж явахад, таны сайхан энхрий дүр тань миний энэ бага насны жаргах жаргал, гаслах гаслан боллоо. Гэвч би бас нэг хүнд үүргийг гүйцэтгэж, танд нэг аймшигтай нууцыг хэлээд, та бид хоёрын хооронд давшгүй саад босгох ёстой болов гэхэд Марья Гавриловна тэр саад хэзээ ч байсан юм. Би хэзээ ч таны эхнэр болж чадахгүй байсан юм гэж үгийг нь таслахад Бурмин нам дуугаар:

	— Би мэдэж байна. Урьд таныг нэг хүнд сэтгэлтэй байсныг би мэдэж байна. Гэтэл тэр хүн нас эцэс болж, та гашуудсаар гурван жил болж шүү дээ. Энхрий хайрт Марья Гавриловна минь ээ! сэтгэлийг минь, ганц тэжээлийг таслах гэж та тэгж бүү оролдооч дээ. Таныг намайг жаргуулан гийгүүлэх сэн гэж, бодож явахад минь... Үгүй үгүй, та дуугүй байгаач. Та намайг тамлаж байна. Би таныг миний эхнэр болох сон гэдгийг мэдэж байна. Ганц би тун муу заяатай амьтан юм. Би эхнэртэй хүн шүү. Түүнд нь Марья Гавриловна их гайхан өөдөөс нь харав. Бурмин үгээ үргэлжлүүлэн

	— Би эхнэртэй болсоор дөрвөн жил болсон боловч, миний тэр эхнэр чухам хэн гэгч вэ, хаа ч байдаг юм бэ. Түүнтэйгээ хэзээ ч уулздаг юм бол гэдгээ мэдэхгүй болчхоод байна гэсэнд охин гайхан:

	— Та юу хэлж байна? Яасан жигтэй сонин юм бэ? За та ярьж бай. Би сүүлээр нь бас нэг юм ярья гэхэд нь Бурмин;

	— 1812 оны эхээр би хороо цэргийнхээ суух Вильна хот орох гэж яарч явлаа. Нэг үдэш баахан орой нэг өртөөнд ирээд, уналга шаардтал гэв гэнэт тэнгэр их шуурга тавья өртөөний бошго улаач нар намайг түр хүлээхээс аргагүй болов гэж билээ. Би, үгийг нь дагавч сэтгэл тогтож ядан нэг хүн намайг яв яв гэж хатгаж байсан шиг байж ядаад шуурга намдах шинжгүй байхад нь биеэ барьж чадалгүй явъя унааг бэлэн болго гэж тушааж, шуурган дундуур яваад, өглөө улаач маань гуравны газрыг товчлон дөтчилж, голоор яваад цасанд дарагдсан эрэгт зам өөд гарах газраа өнгөрч, танихгүй нэг тал газар өөд гарчээ. Шуургаар намдамгүй шинжтэй, үзвэл тэртээ тэнд нэг сүүмэлзэх гал харагдсан шиг болоход тэр лүү нь очвол нэг тосгоны модон сүмд гэрэл үзэгджээ. Сүмийн үүд нээлттэй хашааны гадна нэлээд хэдэн чарга байжээ. Довжоон дээгүүр хүн ийш тийш явж байснаа наашаа яв, наашаа яв, гэж бидний зүг хашхирлаа. Улаачийг тэр лүү яв гэж, хүрээд очтол, нэг хүн ай зайлуул чи юунд ингэж удав. Хүүхэн муурч унаад, богтлох лам яахыг ч мэдэхээ байжээ. Бид буцах гэж байсан шүү. Бушуул бушуул гэхэд нь би чарганаасаа үсрэн гарч, хоёр гурван лааны сүүмэлзсэн тэр сүмд орлоо. Сүмийн харанхуй булангийн бандан дээр нэг хүүхэн сууж, нэг хүүхэн, түүний чамархайг нухлан «Аа бурхан минь та яасан уддаг хүн бэ. Авгайг алан алдлаа шүү та гэж миний өөдөөс хэлдэг байжээ. Хөгшин лам, миний дэргэд ирээд «За эхлэх үү дээ?» гэхэд нь, би алмайрч, за тэг ээ тэг ламбугай минь, гэж хэлчихлээ. Улс өнөө хүүхнийг босгов. Царайг нь харахад аятайхан юм шиг үзэгдэв. Тэгэхэд нь миний тун буруушаалтай томоогүй минь хөдөлж, номын ширээний өмнө хүүхний дэргэд очиж зогслоо. Ламын яарахыг хэлэх үү, «Гурван эрэгтэй хүн хүүхний зарц охинтой бүгдээрээ тэр хүүхнийг түшиж, ондоо юү ч харж хайхрахгүй завгүйг хэлэх үү? Лам богтлох ёслолыг гүйцэтгээд бид хоёрыг «За та хоёр үнсэлц!» гэдэг байжээ. Миний эхнэр цанхигар болсон царайгаа над өөд хандуултал гэв гэнэт «хүүе биш байна» гэж хашхираад, уначжээ. Гэрч нар хэлмэгдэн сочсон нүдээр миний өөдөөс хартал би эргээд ямар ч саадгүй тэр сүмээс гарч, чаргадаа суугаад, улаачийгаа яв гэж хашхираад, яваад өгсөн билээ. 

	— Ай тэнгэр минь, та тэгээд тэр хөөрхий гэргийнхээ яасныг ч мэдэхгүй юү? гэж Марья Гавриловнын хашхирахад, Бурмин;

	— Ер мэдэхгүй ямар тосгонд тэгж богтолсноо ч мэдэхгүй. Тэр үед би тэр аягүй муухай хэрэг хийснээ ер юманд тоохгүй явж, сүмээс холдмогц унтаад, хойд өглөө нь, гуравдугаар өртөөндөө сая ирсэн билээ. Надтай явсан зарц, аян дайнд нас бараад, тэр үед муухай дарлуулаад, одоо харин хариу өшөө нь надаас ийм сүрхийгээр нэхэгдсэн тэр хөөрхийг олох горьдолгүй боллоо гэхэд нь:

	— Тэнгэр минь! Тэнгэр минь! Тэр хүн та юм сан уу? Та тэгээд намайгаа танихгүй байна гэж үү? гэж Бурмины гарыг шүүрч хэлэхэд нь Бурмины царай нь гэнэт зэвхий цагаан болж охины хөлийн өмнө санд мэнд сөгдөх нь тэр ээ.

Заметки

		[←1]
	 Янаг биш бол энэ чинь юу вэ? гэсэн үг. (Петраркогийн зохиолоос).




	[←2]
	 Францын зохиолч Жан-жак Руссогийн шинэ Элоиза гэдэг роман түүхэнд гардаг хүний нэр.

